
        
            
                
            
        

    
	МОГЖООХОН ДААГАТАЙ ЖОГЖООХОН ХҮҮ
(Монгол ардын үлгэрүүд)

	“АРДЫН БОЛОВСРОЛЫН ЯАМНЫ ХЭВЛЭЛ” Улаанбаатар хотноо 1983 онд эрхлэн хэвлүүлсэн номыг 

	Цогт охин тэнгэр сангийн захиалгаар Цагаан бамбарууш хэвлэлийн газарт 2021 онд цахим хэлбэрт хөрвүүлэв.

Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Сургуулийн бага насныханд зориулав.

	Боловсруулсан Т. Жамъянсүрэн

	 


ГУНАН БААТАР

	Эртийн эрт цагт энэ дэлхийн нэгтээ нэгэн хаант улсад ядуу малчин өвгөн эхнэрийнхээ хамт аж төрөн суудаг байжээ.

	Гэтэл тэднийд нэг хүү төрж ядуу буурай тэр хоёр бөөн баяр баясгалан болжээ.

	Тэр хоёр, хүүдээ ямар нэр өгөхийг хэлэлцэн зөвшиж Гунан гэж нэр өгчээ. Гунан хүү сар, жилээр биш, өдөр хоногоор өсөж торнижээ.

	Нэг өдөр өнгөрөхөд нэхийд багтахаа байжээ. Хоёр хоног өнгөртөл хоёр нэхийд багтахгүй болж, гурван өдөр өнгөртөл гурван нэхийд багтахгүй болж гэнэ.

	Тиймээс төдий л их удалгүй Гунан хүүг нутаг усныхан нь Гунан баатар гэж нэрлэх болжээ. Даанч хурдан өссөн энэ хүүдээ аав нь даахит нэгэн даагыг «Хүлэг болгож унаарай!» гэж бэлэглэж гэнэ.

	Хүү эмээл хазаар төхөөрч, нум сум бэлдэж Алтай хангай нутгаа арлан өвөрлөн бэдэрч, ан гөрөө, ав шувуу агнах болжээ.

Автоматаар үүсгэсэн тайлбар]

	 

	Гунан баатар хүү ан гөрөөнд яваад ганзага хоосон ирж байсангүй. Малгай хийх үнэг, махыг нь идэх гахай, дах хийх чонын арьснаас эхлээд дааж ядсан олз омогтой буцаж ирдэг байжээ.

	Нэг өдөр Гунан хүүгийн төрөлх нутгаар тэр улсын хаан явж байгаад Гунан баатрын тухай олны шагшин ярихыг сонсож:

	Харц ядуусын нусгай хүү хамаг баатрын минь нэрийг унагаах нь гэж бодоод Гунан баатрыг хорлож хөнөөхийг санаархаж түүнийг дуудаж аваачжээ. Тэгээд:

	— Манай гүрэнд чамаас давуу зүрх зоригтой эрийг би сонсоогүй. Чиний дааганаас илүү хурдан хүлгийг бас дуулсангүй. Тэгэхлээр чи улаан наран, ургаж мандах өмнө зүг рүү явж, тэр зүгт байгаа аюулт дайсан арван таван толгойт атигар хар мангасыг авчирч над өг! гэж айлджээ.

	Тэгэхэд Гунан баатар авчрахыг ч яах вэ авчирч болох юм. Авчирсан хойно аргалж тогтоохоо та бодно биз дээ! гэж хэлээд хамуутай хар даагаа хазаарлан байж эмээллээд адуучин аавын наян алд тохой урт уургыг нахилзууланхан бариад өнгөт улаан нар өөдлөнхөн мандах өмнө зүгийг зүглэнхэн жилийн газрыг сараар товчилж, сарын газрыг өдрөөр товчилж, өндөр өндөр уулсыг давж, өргөн өргөн голыг гаталж, алсын алс нутагт аялан явж гэнэ.

	Гэтэл хар даага нь гэв гэнэт урт замынхаа хугас дунд шаасан гадас мэт хөдлөлгүй яг зогсож гэнэ. Гунан баатар тэгэхээр нь:

	— Хайрт хүлэг минь яагаад зогсов? Харайж хурдлахаа юунд болив? гэж асуужээ. Тэгтэл:

	— Дээд тэнгэрээс газартай үргэлжилсэн тэр хар юмыг харж байна уу? гэж хайрт морь нь хариу янцгааж гэнэ.

	— Үзэж байна, үзэж байна. Өндрийн өндөр уул байх шив дээ! гэж Гунан баатар хариулжээ.

	— Ухаант эзэн минь учрыг тунгаа! Уул нуруу тэр биш шүү! Арван таван толгойтой атгаалжин хар мангас алдарт хар морио унаад явж байгаа нь тэр! гэж хэлж гэнэ. Гунан баатар энэ үгийг сонсоод:

	— Одоохон түүнийг хөөж гүйц! гэж хэлээд мөрөндөө агссан нум, сумаа шүүрэн авч гэнэ.

	Хамуутай хар даага нь тэгтэл:

	— Хамаагүй тэгж болохгүй. Хааш яаш хандвал, хальж эндэж ч мэднэ. Тэр мангасыг морио унаад байхад хэн ч дийлж чадахгүй. Тиймээс наян алд уургаа зэхэж, түүний мориноосоо буухыг хүлээх нь зүйтэй гэж морь нь хэлж гэнэ.

	Гунан баатар хайрт хүлгийнхээ хэлсэн ёсоор бууж, өндөр модонд авирч гараад цаашид юу болохыг хүлээн суув. Гэтэл хар даага нь талаар усан тэлмэн жороолж гэнэ. Өргөн хөндийд үнэхээр гайхаж жороолж гэнэ.

	Мангас түүнийг хармагц барьж унахаар шохоорхож морио гуядсан нь морь нь нэг харайхдаа гурван өдрийн тэртээ харайж хар дааганы хажууд ирэхэд хар даага эзнийхээ нуугдсан модны дэргэд ирээд хурган зогсож гэнэ.

Автоматаар үүсгэсэн тайлбар]

	 

	Гэтэл мангас мориноосоо үсрэн бууж хар даагыг оосорлон авах гэхэд нь Гунан баатар наян алд уургаа нахилзуулан даялуулж мангасыг уургалан аваад нуугдсан модноосоо үсрэн бууж мориндоо мордоод уургалж авсан мангасаа чирч хуурай галаар хуй салхинаас илүүгээр хурдалсаар орон нутагтаа дөхөж ирэхэд түүний ирж байгаа сүрт чимээгээр үхэр тугал мөөрөлдөж, хонь ямаа майлалдаж, унага даага унгалдаж, ботго тором буйлалдан уул нуруу нүжигнэж, их дуу чимээ үүсэв гэнэ.

	Хаан энэ их дуу чимээнээс аягүйцэн чичирч гэнэ.

	Тэгэхэд түүний бараа бологч:

	— Яагаад ийм их сүрт дуу чимээ үүсэж байгааг та мэдэж байна уу? гэжээ. Тэгэхэд хаан:

	— Уул нурууд хүртэл учир начиргүй ганхаад газар хөдөлж байх шиг байна гэжээ.

	— Үгүй ээ, эзэн хаантан минь! Газар хөдөлж байгаа юм биш, арван таван толгойтой атгаалжин хар мангас өөрийн чинь өргөө рүү ойртон ирж байна гэж хагас дутуу хэлтэл Гунан баатар хааны өргөөний үүдэнд мангасыг чирч ирж гэнэ. Хаан түүнийг хармагцаа айн сандарч

	— Ахиад яалаа ч гаршгүй ангал гүн нүхэнд хая! гэж Гунан баатарт гурав мөргөн гуйж гэнэ.

	Гунан баатар хааны гуйсан ёсоор арван таван толгойтой атгаалжин хар мангасыг гурван зуун алд нүхэнд хаяжээ.

	Айн сандарсан хаан мангасыг дарсанд ихэд баярлаж:

	— Миний хаан гүрэнд чам шиг эрэлхэг баатар даанч алга! Харин чи манайд бай! Чамайг нэг ноёноо болгож сүрэг сүргээрээ адуу, үхэр, бэлчээр бэлчээрээр хонь, ямаа өгч, энхрий ганц охиноо эхнэр болгож өгье! гэжээ.

	Гэтэл Гунан баатар, хаанд:

	— Хааны өргөө саяхан боловч төрсөн овоохой түүнээс ч илүү. Эд хөрөнгөөр элбэг дэлбэг ч эрх дураараа бол түүнээс илүү гэж хэлээд хамуутай хар даагаа унаад төрөлх гэр, төрүүлж өсгөсөн аав, ээждээ очиж гэнэ.

	Гунан баатрыг гэртээ гурав хоноод байж байтал хааны элч давхин ирж:

	— Хаан чамайг яаралтай дуудуулж байна. Одоо бидэнтэй хамт яв! гэж тушаажээ.

	Гунан баатар хар даагаа эмээллэж унаад хаанд очиж гэнэ. Хаан түүнд:

	— Чамаас зориг самбаатай баатар, дааганаас чинь илүү чадалтай хүлэг манай гүрэнд төрөөгүй байна.

	Агуу хүчирхэг Ирвэс хааны эрдэнэ адил энхрий, сар мэт туяатай, нар мэт гэрэлтэй Сарангоо охиныг авчирч хатан болгож аль! Хэрэв чамайг түүнийг авчирч өгвөл хаан ширээндээ суулгана. Эс авчирвал зуун галзуу нохойны зууш болгож шиднэ! гэжээ.

	Гунан баатар энэ үгийг сонсоод эргэж гэртээ хариад ээж, аав хоёртойгоо салах ёс гүйцэтгээд алс холын аян замдаа гарах болжээ.

	Гэтэл түүний эцэг өвгөн малчин:

	— Замд чинь гаталж гаршгүй хорон мөрөн хөөсрөн урсаж байна. Тэр хорон мөрнийг, хүн ч гэсэн, хүлэг морь ч гэсэн туулан гаталж гарч чаддаггүй юм. Түүний ганц дусал нь тусвал доороо хордож үхдэг юм. Бас хорон мөрний цаана час улаан галан далай цалиглаж байдаг. Тэр улаан галан далайгаас үсэрсэн ганц ширхэг оч нь хүрсэн юмаа түймэрдэн шатаадаг юм. Иймээс хүү минь ирвэсийн хаанд хүрч чадахгүй биз! гэж гэнэ.

	Гунан баатар эзэн хааны зарлигийг биелүүлэх нь зайлшгүй гээд даанч айсангүй. Тэгээд өчүүхэн хар даагаа унан өдрийн газрыг цагаар, сарын газрыг өдрөөр, жилийн газрыг сараар товчлон Ирвэс хааных руу явжээ.

	Гэтэл нэг өдөр гэнэт хорон мөрний барааг харжээ. Гунан баатар мөрний усанд голын захын бургаснаас тастаж хаяхад доороо л хордон шарлаж гэнэ.

	— Аав чинь, энэ голыг гаталж болохгүй! гэж чамд захисан шүү дээ! гэж хар даага нь хэлж гэнэ. Энэ үгийг сонсоод Гунан баатар ихэд гунин гутарч гэнэ. Гэтэл хар даага нь

	— Эрэлхэг баатар, хайрт эзэн минь гуньж гутрахын хэрэггүй. Би өөрийнхөө том ахыг дуудаж туслахыг гуйя! Тэр бид хоёрт тусална гэжээ. Гунан баатар:

	— Чиний ах чинь хэн юм бэ? гэж асуулаа. Тэгэхэд хар даага нь:

	— Бусдад хэлдэггүй нууцаа ээлт эзэн тандаа би хэлье. Миний том ах бол талын их салхи байгаа юм гэж хэлээд зүүн зүг эргэн хараад зуун удаа янцгааж гэнэ.

	Гэтэл гэнэт их хуй салхи үүсээд нүд ирмэхийн зуургүй хорон далайг агаарт хөөргөхөд Гунан баатар ч даагатайгаа голын тэртээ гарч гэнэ.

	Гунан баатар хайрт хүлгийнхээ хошуу амыг нь илж таалаад цаашлах замдаа орж, жилийн газрыг сараар, сарын газрыг өдрөөр товчлон явсаар хэдэн ч жилийн дараа юм бэ, час улаан далайн эрэгт иржээ.

	Гунан баатар мөн л бургас тастан авч шидэж туршин үзвэл нөгөө бургас нь агшин зуур асан дүрэлзэн шатжээ. Гэтэл хар даага нь:

	— Эцэг чинь, энэ далайг гаталж гарч амжихгүй байх! гэж захисан шүү дээ! гэж хэлбэл мөн л гутаж гуниглаж гэнэ.

	Гэтэл хар даага нь мөн л зүүн зүг харж түрүүчийнхээс улам чангаар зуун удаа янцгаав. Тэгсэн чинь тэртээ тэнгэрийн хаяанд бөөн бөөн үүл гарч ирээд улам томрон томорсоор ойртон ирэхэд хар даага нь

	— Энэ миний бага ах шүү дээ! гэж хэлжээ.

	Хар үүл төдхөн зуурт галаар цалиглах улаан далайг нөмрөн хучиж гэнэ. Энэ агшинд хүчит салхи ах нь Гунан баатрыг морьтой нь агаарт хөөргөн өргөж, галан далайн тэртээ эрэгт гаргаж гэнэ.

	Ингээд Гунан баатар хорон мөрөн, галан далай хоёрыг амар мэнд гатлан цааш явсаар байгаад нэг өглөө Ирвэс хааны нутагт ирж гэр мал багширч, үй түмэн хүн үймэрч байгааг харж гэнэ. Тэгээд Гунан баатар:

	— Энэ юун баяр наадам болж байгаа юм бэ? гэж анх эхлээд уулзсан нэг хүнээс асуужээ. Тэгэхэд тэр хүн;

	— Урд өмнө хийгээгүй их том наадам болж байгаа юм. Манай хааны охиныг хэн нь эхнэрээ болгох хувь тавилангаа сорьж ах дүү хоёр баатар тэмцэлдэх гэж байгаа юм гэж хариулжээ. Тэгээд энэ наадамд хэн түрүүлсэн нь хааны охиныг авах юм гэнэ! гэжээ.

	Гунан баатар энэ үгийг сонсоод шууд хааны өргөөнд явж оржээ. Ирвэс хаан Гунан баатрыг хараад ер тоолгүй:

	— Эзэн хааны ордонд шууд орж ирдэг яасан задарсан толгой вэ! Ямар хэргээр явна? гэж ихэмсэг нь аргагүй асуужээ.

	— Танай наадамд өөрийн биеэр баатруудтай чинь хүчээ сорилцъё гэж хүрч ирлээ гэвэл хаан ихэд гайхаж:

	— Чи муу нусгай банди манай баатруудтай хүчээ сорилцоно гэнээ! гэж тохуурхан инээж, за яах вэ эр хүн байна. Наадамд орвол ор л доо! гэжээ.

	Тэмцээн эхлэх болж. Эхлээд нум сум харвахаар тохирч гэнэ. Тэгээд сарын тэртээ хол газар модны хожуул дээр зүү хатгаад зүүний сүвэгчээр сүвлэж харвахаар хэлэлцжээ.

	Хааны бага мэргэн харваач гэгдсэн дүү нь эхлээд харвах болжээ. Нумаа хоёр өдөр татаж онилоод гурав дахь өдөр улаан наран ургаж мандах үеэр сумаа тавьж гэнэ. Сум нь онилсон зүүний сүвэгчнээс нэг хуруу наана яг хожуулын дэргэд унаж гэнэ. Бага мэргэн харваач амаа барин гашуудахдаа нумаа нуга даран хугалж гэнэ.

	Дараа нь хааны их мэргэн харваач гэгдсэн ах нь харвах болж, дөрвөн өдөр нумаа татаж тав дахь өдөр ургахын улаан наран ургаж мандах үеэр сумаа тавьжээ. Гэтэл хожуулын цаад ёроолд сум нь унажээ. Их мэргэн амаа барин гашуудахдаа нумаа нуга даран хугалжээ.

	Дараа нь Гунан баатрын харвах ээлж болжээ. Гунан баатар аавынхаа нумыг долоон өдөр татаж найм дахь өдрийн өглөө мөн л ургахын улаан нарнаар сумаа тавьж гэнэ. Гунан баатрын сум зүүний сүвэгчээр сүвлэж гараад цаана нь байсан сүмбэр уулыг нүхлээд, сүн далайн тэртээ байсан 

	ялаа батгана хоёрыг яг ташраар нь намнаж гэнэ.

	Тэгэхэд Гунан баатар хаан дээр очиж:

	— Нэг дэх наадам минийх болов уу? гэж асуужээ. Хаан зөв харж инээж, буруу харж уйлаад:

	— Болохчоон боллоо! гэж аргагүйн эрхэнд хариулжээ.

	Дараагийн тэмцээн эхлэх болжээ. Энэ нь хүч сорилцох барилдаан байжээ. Хааны ах дүү хоёр бөх гурван өдөр шөнө хүч тэнцэн өндөр уулыг тал болтол, өргөн талыг там болтол ноцолдож хааны их бөх арай гэж давжээ. Тэгээд тэр бөх

	— Надаас их хүчтэн даанч алга! Над охиноо одоо өг! гэж хаан дээр очиж гэнэ.

	Гэтэл Гунан баатар түүн дээр очиж одоо тантай миний барилдах ээлж! гэж шалж байж барилджээ.

	Гунан баатрын гишгэсэн газар шажигнан цөмөрч хааны их бөх цөм гишгэгдсэн газрын нь ангалд унаж үхэхийн нь даваан дээр болоход түүнийг суга татан гаргаж амийг нь аварчээ.

	Тэгээд хаанд очиж хоёр дахь наадам минийх болов уу? гэж асуужээ. Тэгтэл хаан зөв харж инээж, буруу харж уйлаад:

	— Болохчоон боллоо! гэж аргагүйн эрхэнд хариулжээ.

	Ингээд гурав дахь наадам морь уралдуулах болж гэнэ. Хааны морьд харах нүднээс нь оч бутарч, хамрынх нь нүхнээс дөл бадарсан хачин сайхан хар хилэн зүсмийн морьд байж гэнэ.

	Гунан баатрын хамуутай хар даагыг хүмүүс хараад шоололдон хөхрөлдөж байж гэнэ. Ирвэс хаан ч өөрийн охинтойгоо хурдан морьдын уралдаан үзэхээр очиж гэнэ.

	Уралдааны газраас морьд эргэжээ. Хааны хоёр хурдан морь тасархай гарч бараагүй алга болж гэнэ. Хар даага хамгийн сүүлд давхиж байхыг хааны охин дурандан хараад эхэр татан уйлж, наадмын талбайгаас холдон өргөөндөө гүйж оржээ.

	Гунан баатар хар дааганыхаа чихэнд:

	— Хааны морьдыг гүйцэж түрүүлээрэй! Шувуунаас хурдан, сумнаас түргэн дүүлээрэй! гэж шивнэж гэнэ.

	— Хайрт эзэн минь битгий яарч сандар! гэж даага нь хэлээд зүүн зүг эргэж гурвантаа янцгаажээ.

	Гэтэл гэнэт хуй салхи үүсэж хааны хурдан морьдын өмнөөс үлээхэд давхия гэвч тамир хүч нь барагдаж, ташуурдаад ташуурдаад гэлдрэхээс цааш гишгэхгүй болжээ.

	Хар даага улам, улам хурдлан хааны морьдыг гүйцээд, бараа сураггүй орхиж түрүүлэн ирэхийг наадамчин олон үзэж бахархацгааж гэнэ.

	Гунан баатар, хаан дээр очиж:

	— Гурав дахь наадам минийх болов уу? Одоо охиноо над өгнө биз дээ! гэвэл:

	Зөв харж инээж, буруу харж уйлаад 

	— Харь газрын баатар чамд нэгэнт ам алдсан болохоор охиноо өгөхөөс дөө! Харин чамд алт мөнгө, хувцас хунар, гүү, үнээ, хонь ямаа юу ч өгөхгүй. Тэгэхээр чи өөр юу авч болохоо хэл! гэж гэнэ. Гунан баатар:

	— Алт мөнгө, аль нь ч над хэрэггүй. Харин гүү өгөхгүй бол унагыг, үнээ өгөхгүй бол тугалыг нь, хонь өгөхгүй бол хургыг нь, ямаа өгөхгүй бол ишгийг нь, тэмээ өгөхгүй бол ботгыг нь ганц охиндоо ёсыг бодож өг дөө! гэж гэнэ. Хаан түүнийг зөвшөөрчээ.

	Тиймээс, Гунан баатар Ирвэс хааны охиныг хар даагандаа сундалдуулаад хааны өгсөн хурга, ишиг, тугал, ботгыг туугаад өөрийн нутгийг зүглэн гарчээ. Удсангүй ганц гүвээ даваад явж байтал нь хурга, ишиг, унага, тугал, ботгоныхоо хойноос хааны бүх сүрэг хонь ямаа нь майлалдаж, үхэр сүрэг нь мөөрөлдөж, адуу мал нь янцгааж, тэмээн сүрэг нь буйлалдан давхиж иржээ.

	Иймээс ухаант Гунан баатар хааны бүх сүргийг тууж, эцэг эх дээрээ ирж наян жилийн найр хийж, жаран жилийн жаргал үйлдээд амар сайхан жаргаж гэнэ.

	
АРСЛАНДАЙ МЭРГЭН ХААН

	Эрт урьд цагт Арсландай мэргэн хаан гэж байж гэнэ. Тэр хааны адуун сүрэг тийм гэхийн тоогүй үй олон учир хөндий талыг дүүрч байвал бүрэн, эс дүүрвэл хагас дутуу байна гэж үздэг байсан юм санжээ. Адуун дунд нь ардаг хүрэн морь гэж нэг сайн морь байжээ.

	Гэтэл нэг өдөр адуу нь хөндий дүүрэхгүй байж гэнэ. Энэ юу болов гэсэн чинь хөвчийн гурван хөх чоно хүрч ирээд адуун сүргээс нь шоглочихсон юм байжээ. Тэгэхээр Арсландай мэргэн хаан хүрэгч гүүнээс гарсан хүрэн мориороо тэр гурван чоныг хөөж намнахаар шийдэж, түүнийгээ адуун сүргийнхээ дундаас барьж сойжээ.

	Гэтэл ахмад чоно нь нөгөө хоёртоо:

	— Арсландай мэргэн хаан, хүрэгч _ гүүнээсээ гарсан хүрэн мориороо биднийг хөөж намнах гэж байна. Тэр хүрэн морь нь залуу хүрэн гүүний унага учир газрын уруу руу зугтаавал бид гурвыг гүйцэхгүй. Иймээс эхлээд газрын өөдөө зугтаж байгаад уруугаа зугтъя гэхэд нь нөгөө хоёр нь тэр ёсоор нь зугтаахаар зөвшөөрч гэнэ.

	Маргааш нь Арсландай мэргэн хаан гурван чоныг намнахаар хөөж гэнэ. Гурван чоно ч хэлэлцсэн ёсоороо эхлээд газрын өөд зугтаж байгаад гэнэт уруу газар руу зугтаахад нь залуу гүүний унага хүрэн морь нь гүйцэж чадалгүй хоцорч гэнэ.

	Тэгэхээр нь Арсландай мэргэн хаан хүрэн халзан гүүнийхээ унага хүрэн халзан мориороо хөөж намнахаар шийдэж түүнийгээ барьж сойж гэнэ.

	Гэтэл түүнийг нь ахмад чоно бас мэдээд нөгөө хоёртоо:

	— Арсландай мэргэн хаан биднийг хөгшин хүрэн халзан гүүнийхээ унага хүрэн халзан мориороо хөөж намнах гэж байна. Хүрэн халзан морь нь хөгшин гүүний унага учир газрын өөд зугтаавал биднийг гүйцэхгүй. Иймээс эхлээд газрын уруу руу зугтааж байгаад гэнэт өөд зугтаая гэж зөвлөхөд нь нөгөө хоёр чоно нь тэр ёсоор зугтаахаар болж зөвшөөрч гэнэ.

	Маргааш нь Арсландай мэргэн хаан хүрэн халзан мориороо хөөхөд нь гурван чоно хэлэлцсэн ёсоороо эхлээд газрын уруу руу зугтаж байгаад гэнэт газрын өөд зугтахад нь гүйцэж чадалгүй хоцорч гэнэ. Тэгэхлээр нь Арсландай мэргэн хаан ардаг хүрэн мориороо гурван чоныг ямар ч гэсэн хөөж намнана гэж бодсоор гэртээ харьж гэнэ.

	Үүнийг нь ахмад чоно бас л мэдээд:

	— Өнөө шөнө гурвуулаа Арсландай мэргэн хааны адуун сүрэг рүү орж адасга шиг туранхай ардаг хүрэн морийг нь идье гэж нөгөө хоёртоо хэлж гэнэ.

	Гэтэл нөгөө хоёр чоно нь:

	— Арвин талыг бүрхсэн энэ олон адуун сүргээс арьс яс болсон адасга шиг туранхай юмыг идвэл азад муу болох биз гээд аль тарган сувай гүүнээс нь шилж байгаад хооллож гэнэ. За тэгэхээр нь ахмад чоно нь нөгөө хоёртоо ингэж хэлж гэнэ.

	— Бид гурав тийм ч олон уулзаж учрахгүй боллоо. Одоо гурвуулаа:

	— Алтай, хангай уулын ар царман дээр нэг уулзъя!

	— Ардаг хүрэн морины ар зоон дээр дараа нь уулзъя!

	— Арсландай мэргэн хааны ар мөрөнд эцэст нь нэг уулзъя даа! гэжээ. Нөгөө хоёр нь учрыг сайн ойлгосонгүй өнгөрч гэнэ.

	Гэтэл Арсландай мэргэн хаан маргааш өглөө нь мандах нарнаар арьс яс болсон адасга шиг туранхай ардаг хүрэн морио адуун сүргээсээ уургалж аван эмээллээд гурван чоныг хөөж алтай хангайн уулын ар царман дээр гүйцэж намнажээ.

	Ингэж нөгөө гурван чоно алтай хангай уулын ар царман дээр анх удаагаа нэг уулзаж гэнэ. Дараа нь Арсландай мэргэн хаан чононыхоо арьсыг өвчөөд ардаг хүрэн мориндоо ганзагалан явж гэнэ.

	Ийнхүү гурван чоно ардаг хүрэн морины ар зоон дээр хоёр дахь удаагаа уулзаж гэнэ. Тэгээд л Арсландай мэргэн хаан гурван чонын арьсыг аль сайн элдүүрчнээр элдүүлж дулаан хүрэм хийж өмсөж гэнэ. Ийнхүү гурван чоно Арсландай мэргэн хааны ар далан дээр гурав дахь удаагаа уулзаж гэнэ.

	
МОГЖООХОН ДААГАТАЙ ЖОГЖООХОН ХҮҮ

	Эртээ урьд цагт элэнц хуланцын үед юм гэнэ. Манай эринээс өмнө маш эртийн цагт юм гэнэ.

	Аль нэгэн гүрэнд өөрсдийгөө цэцэн мэргэн гэж тооцдог хааны хэсэг шадар хүмүүс байдаг байжээ. Тэд, нутгийн хаа ард олон, албат иргэдийг ам хэлээр доромжилж амар заяа үзүүлдэггүй байжээ.

	Харин тэр нутагт могжоохон даагатай жогжоохон хүү гэж өнчин ядуу боловч ухаалаг хүү байжээ. Жогжоохон хүү, могжоохон даагаа унаад нэг өдөр дарданхан замаар ташуурданхан, давхинхан явж байтал нь шулуухан нүх рүү шулданхан зурам гулданхан гээд орчихжээ.

	Тэгэхээр нь могжоохон даагатай жогжоохон хүү шулданхан зурмын шулуухан нүхийг утанхан уханхан сууж байж гэнэ.

	Гэтэл хар азарга унасан, хар дах нөмөрсөн хааны адуучин хүрч ирээд:

	— Чи ер нь зам дээр юу хийж суугаа новш вэ? гэжээ. Жогжоохон хүү:

	— Би шулуухан нүх рүү шулданхан зурам гулданхан гээд орчихоор нь утанхан уханхан сууж байна аа, ах аа! гэж хэлжээ. Гэтэл нөгөө хар азарга унасан хар дах нөмөрсөн, хааны адуучин тохуурхсан байдалтай:

	— Чи зам зайл! хө гэж гэнэ. Жогжоохон хүү тэгэхээр нь дургүй нь хүрээд:

	— Хар азарга унасан хар дах нөмөрсөн, хэрцгий адуучин «Зам чамайг зайл!» гэж байна гээд талын дээгүүр сунайсан дардан замыг ташуураараа ороолгох дүр үзүүлжээ. Тэгтэл хааны адуучин энэ ер нь цэцэн сүрхий хүү байх нь. Хэдэн үг сольё гэж бодоод:

	— Чи шулуухан нүх рүү гулданхан гээд орсон шулданхан зурмын нүхийг утанхан ухаж яах гэж байгаа юм бэ? гэжээ.

	— Зурмын захисан захиасыг биелүүлснээ түүнд хэлэх гэж уханхан байгаа юмаа! гэжээ.

	— Тэгэхээр хааны адуучин:

	Зурам чамд юу гэж захисан юм бэ? гэж асуужээ.

	— Шулуухан нүх рүү шулданхан зурам гулданхан гээд орохдоо, үүгээр хар азарга унасан, хар дах нөмөрсөн, хааны адуучныг ирвэл

	 

	«Өөрөө бүдрүүзэй

	Өргөө эвдүүзэй,

	Өнчин хүүг басуузай!» 

	 

	гэж захиарай гэсэн юм аа гэж ээ.

	Адуучин энэ үгийг сонсооД

	— Яасан сүрхий цэцэн үгтэй гайхал вэ? Тэнгэр ниргэг, чамайг! гэж гэнэ. Тэгэхээр нь:

	Жогжоохон хүү:

	 

	Цэцэн үг цээжинд

	Цэцэг навч ууланд

	Хошин үг хоолойд

	Хонх, дамар ламд байдаг шүү дээ. 

	Дахтайгаар нь таныг ниргэг! 

	Далантайгаар нь азаргыг чинь ниргэг! 

	Даанч балчирхнаар нь намайг өршөөг! 

	Даахитайгаар нь даагыг минь өршөөг! 

	 

	гэжээ.

	Гэтэл хар азарга унасан хар дах нөмөрсөн, хааны адуучин уурлаад хаандаа мэдүүлж залхаахаар хүүг аваад явж гэнэ шүү. Хааныд хүрч очтол хаан өргөөндөө байхгүй байж гэнэ. Тиймээс хааны адуучин хатанд нь өчиг мэдүүлжээ.

	Хааны хатан хүүг дуудаж оруулаад байцаах гэтэл могжоохон даагатай жогжоохон хүү:

	— Ямаан толгой ямбанд ордоггүй Янтгар хатан зарга шүүдэггүй

	Тэмээн толгой тэвшинд багтдаггүй Тэнтгэр хатан зарга шүүдэггүй

	Хонины толгойг хойморт дээжилдэг Хотолд нэртэй ноёноороо заргаа шүүлгэнэ ээ! гэжээ.

	Тэгэхээр хатан учиргүй уурлаж, хүүг гаргаад мориныхоо уяан дээр уячхаж гэнэ. Хүү уйдахдаа хуруугаараа газар зураад сууж байжээ. Гэтэл хааны оточ лам гарч хараад:

	— Чи юу гэж газар ухаад байгаа юм бэ? гэжээ. Тэгэхээр нь жогжоохон хүү:

	— Эмч хүний эрхий хуруу домч хүний долоовор хуруугаар газар ухаагүй ээ. Өнчин хүү өдрийг барж цөхөн, өөдсөн биеэ саатуулж ядахдаа л өөрийнхөө муу долоовор хуруугаар газар зурсан юм гэжээ.

	Хааны оточ лам хүүд үгээр дөнгөгдөөд юу ч хэлж чадалгүй буцаад орчихжээ.

	Гэтэл ч хаан ирж гэнэ. Тэгээд могжоохон даагатай жогжоохон хүүгээс яагаад чамайг энд уячихсан байгаа юм бэ? гэж асуужээ. Хүү ч хамаг болсон явдлаа ярьж гэнэ. Гэтэл хатан хажуугаас нь:

	— Наад муу новш чинь намайг хачин ихээр доромжилсон гэж гомдолложээ. Тэгэхээр нь хүү:

	— Новшийн муу хүү би юугаа доромжилж чадах вэ дээ. Харин гоо сайхан хатан гуай л морь малынхаа уяан дээр эр намайг адгуус мэт уяад айхавтар доромжилж байна даа. Би уг нь хатан авгайг хааны эрх ямбыг булаацалдаад хэрэг шүүнэ гэхээр нь өндөр титэмт хааныгаа хамгаалж:

	 

	Ямаан толгой ямбанд ордоггүй 

	Янтгар хатан зарга шүүдэггүй

	Тэмээн толгой тэвшинд багтдаггүй 

	Тэнтгэр хатан зарга шүүдэггүй

	Хонины толгойг хойморт дээжилдэг 

	Хотолд нэртэй ноёноороо заргаа шүүлгэнэ!

	 

	гэж л хэлсэн юм сан даа. Тэгээд би уяатай ч болов ухаантай ноёноо хүлээгээд гайхахдаа гараараа газар зураад, гай болж танай ламд загнуулаад сууж байна даа хаан эзэн минь! гэжээ. Хаан бодож бодож: «Бүх хэрэг хүүгийнх зөв байна» гэж шийджээ.

	Жогжоохон хүү могжоохон даагаа унаад баяртай нь аргагүй шогшууланхан харьж гэнэ.

	Энэ үеэс хойш тэр хааны хэргэм тушаал хэл амтай гэгддэг бүхэн харц олныг хамаа бусаар ам хэлээр доромжлохоо больсон юм гэнэ.

	
ДОЛООН ХОЖГОР, НЭГ МОЖГОР

	Эрт урьдын цагт энэ дэлхийн хаа нэгэн газар долоон хожгор, нэг можгор гэж байж гэнэ ээ. Долоон хожгор нь тэнэг мангуу мөртөө атаархуу зантай юм байжээ. Тиймээс цэцэн цэлмэг можгорт үргэлж атаархаж түүнийг дөнгөх арга хайж сүвэгчилдэг байсан юм гэнэ.

	Тэгээд нэг өдөр можгорыг эзгүй байх хооронд нь бор гэрийг нь шатаачихжээ.

	Нэг можгорыг буцаж ирэхэд хөх үнс хөвсийгөөд гэр нь шатчихсан харамсмаар харагджээ. Нэг можгор нь миний гэрийг долоон хожгор шатаачихлаа гэж мэджээ. Тэгээд гэрийнхээ үнс, нүүрсийг хамж хүүдийд хийгээд илжгэн чихт хааны гүрэнд очиж зах дээгүүр явж гэнэ. Тааралдсан хүмүүс нэг можгорын үүрч яваа хүүдийтэй үнс нүүрсийг сонирхож:

	— Юу авч яваа юм бэ үзье! гэцгээжээ. Нэг можгор:

	Үзвэл үнс болчихдог, харвал нүүрс болчихдог юм гэж хэлж явжээ.

	Тэгсэн чинь нэг баян хүрч ирээд

	— Над үзүүл л дээ! гэж шалгаагаад болдоггүй гэнэ. Нэг можгор:

	— Миний энэ бол үзвэл үнс болчихдог. Харвал нүүрс болчихдог ховор алт, мөнгө байгаа юм. Тэгэхээр харуулсан над хохиролтой харсан танд гайхалтай юм болно шүү дээ гэжээ. Сониуч баян:

	— Наадахаа ямар ч л гэсэн над үзүүлээд орхи! Хэрэв үнс, нүүрс болчихвол оронд нь алт мөнгөөр хүүдийг чинь дүүргээд өгчих бэнчинтэй хүн шүү би гэж гэнэ.

	Нэг можгор үзүүлэх дургүй царай гаргаж байгаад хүүдийнийхээ амыг нээсэн нь үнс, нүүрс гарчээ. Нэг можгор:

	— Ийм балагтай юм байдаг аа! Амь тэжээдэг алт мөнгийг минь үгэнд орохгүй үзнэ гэсээр байгаад үнс нүүрс болгочихлоо! гэж уйлагнажээ. Баян «Би бэнчинтэй хүн шүү» гэж хэлсэн үгэндээ бантаж зөв харан инээж, буруу харан уйлан байж нэг можгорын хүүдийг алт мөнгөөр дүүргэж өгчээ.

	Нэг можгор хүүдий дүүрэн алт, мөнгөтэй болоод буцаж ирэхэд долоон хожгор тосож уулзаад:

	— Чи хаанаас ийм их алт, мөнгө олов оо? гэж асуужээ. Тэгэхээр нь нэг можгор:

	— Шатаж түлэгдсэн гэрийнхээ үнс, нүүрсийг зах дээр аваад очсон чинь хүн бүхэн сонирхоод авъя авъя! гэж хоргоогоод байх юм. Тэгэхээр нь би гэрийнхээ үнс нүүрсийг энэ алт, мөнгөнөөс өгчхөөд ирлээ! гэжээ.

	Долоон хожгор энэ үгийг сонсоод дорхноо уралдан гүйж хариад, цөм гэрээ шатаажээ. Тэгээд үнс, нүүрсийг нь бөөгнүүлж уутанд хийж үүрээд зах дээр очиж:

	— Шатсан гэрийн үнс, нүүрсийг алт, мөнгөнөөс арилжина шүү! Аваарай, аваарай! гэж хашхирч явжээ.

	— Үнс нүүрсийг алт мөнгөөр авдаг хүн аль газар байдаг юм бол доо! гэж тааралдсан хүн бүхэн элэглэн шоолж гэнэ. Орой ч болж гэнэ. Долоон хожгор, нэг можгорт дөнгөгдсөнөө мэдээд харьжээ. Тэгээд можгорт өширхөөд эзгүй хойгуур нь ганц үнээг нь цааш нь харуулчихжээ.

	Нэг можгор ирээд үнээгээ үхсэнийг үзээд долоон хожгор хорлолоо гэдгийг мэджээ. Тэгээд үхсэн үнээнийхээ цусыг олгойд нь хийж аваад явжээ.

	Гэтэл замд нь долоон хөх халзан тэмээ идээшлэн яваа тааралджээ. Нэг можгор өнөө хөх халзан тэмээнүүдийг барьж аваад олгойтой цусаараа улаан халзан болгоод будчихжээ. Гэтэл нэг өвгөн хүрч ирээд:

	— Долоон хөх халзан тэмээ харагдана уу? гэж сураглажээ. Нэг можгор: Долоон улаан халзан тэмээ л энүүхэн ойрхон байна билээ гэжээ. Гэтэл өвгөн:

	— Чи худлаа хэлж байна даа. Долоон хөх халзан тэмээ л байх ёстой доо гэж уурлажээ. Нэг можгор:

	— Тэгвэл хоёулаа очоод хэнийх нь зөв болохыг нүдээр үзээд л шийдье. Хэрэв хөх халзан тэмээ байвал та авна биз. Харин улаан халзан тэмээ байх юм бол би авъя! гэжээ.

	Өвгөн, нэг можгорын хэлсэн үгийг зөвшөөрч нөгөө тэмээнүүд дээр ирвэл хөх халзан биш, долоон улаан халзан тэмээ байжээ. Өвгөн гайхахын ихээр гайхжээ. Ингэж нэг можгор өвгөнийг хожоод, долоон тэмээг нь аваад буцаж иржээ. Гэтэл долоон хожгор хүрч ирээд:

	— Хөөе можгор оо! Чи ийм долоон сайхан тэмээ хаанаас яаж авав? гэж шалгаажээ. Тэгэхэд нь нэг можгор

	— Үхсэн үнээнийхээ цусыг олгойд нь хийж бариад «Үүнийг долоон улаан халзан тэмээнээс өгнө» гээд хашхираад явахаар хүн бүхэн л:

	— Би авна. Би авна! гэж булаацалдаад байх юм. Тэгээд нэг хүнд үхсэн үнээнийхээ цусыг энэ хэдэн тэмээнээс өгч үнэ хүргэлээ шүү дээ гэжээ.

	Долоон хожгор энэ үгийг сонсоод дорхноо хариад бие, биеэсээ өрсөж долоон үнээгээ цохиод олгойд нь цусыг нь хийгээд хэдэн сайхан тэмээ хялбархан олж авахаар явжээ. Тэгээд алхам тутамдаа л

	— Үхсэн үнээний цусыг долоон улаан халзан тэмээнээс өгнө шүү! гэж бие биеэсээ өрсөн хашхирч явжээ. Гэтэл «Хэзээ ийм юм байсан юм бэ?» гэж энэ тэр амьтан элэг доог хийгээд явуулахгүй байжээ.

	Долоон хожгор нэг можгорт бас л дөнгөгдсөнөө мэдээд үнээ ч үгүй, тэмээ ч үгүй уруу царайлан буцаж иржээ. Тэгээд нэг можгорыг дахин хорлохыг бодож, бодож түүнийг өөрийг нь барьж аваад ойд аваачаад өндөөр гэгч модонд хүлээд

	— Энэ муу ингээд цаашаа хараг! гэж ярилцаад долоон хожгор яваад өгчээ.

	Гэтэл долоон хожгорын нагац ах улцан нүдтэй өвгөн, адуугаа хайгаад хул морио унаад, хулсан уурга чирээд дэргэдүүр нь өнгөрөхөөр явж байжээ. Нэг можгор өвгөнийг хараад:

	— Үгүй энэ муу нүд чинь ингээд эдгэрчихдэг байна шүү! Ийм амархан эдгэрчихдэгийг нь мэдсэн бол эртхэн шиг ирж эмчилдэг байж л дээ! гэж чанга, чанга үглэжээ. Гэтэл өвгөн энэ үгийг сонсуут хүрч ирээд:

	— Үгүй ээ! Чи чинь нэг можгор шив дээ! Юугаа хийж эзгүй хээр ганцаараа яриад модон дээр сууж байгаа юм бэ? гэжээ.

	Нэг можгор их л нялуун байдлаар:

	— Аль муу өвчнөө анагаах гэж энд ирээд зорьсон хэрэг бүтсэндээ баярлаад л ачит модонд залбирч сууна даа гэжээ. Өвгөн улам дөхөж ирээд

	— Наадах чинь ямар өвчнийг анагаадаг ачтай тустай мод юм бэ? гэж асуужээ.

	— Өвчин бүрийг л анагаадаг гэж хүн бүхэн ярилцаад байхаар нь би ирсэн юм. Тэгээд би улцан нүдээ эмнэж, ид шидийг нь үзээд байж байна даа' гэжээ. Өвгөн энэ үгийг сонсоод:

	— Би адуугаа алдчихаад хайж яваа юм сан. Энэ модонд чинь жаахан суугаад авбал нүдний минь улцан арилах юм шив дээ! гэжээ. Нэг можгор:

	— Та миний нүдийг л хар л даа. Улцан нь арилсан байна уу, үгүй юу? гэжээ.

	Өвгөн ойртож ирээд харж, харж

	— Одоо улцан гэж ердөө ч мэдэгдэх юм алга, хүү минь. Үгүй ээ мөн сайхан эдгээдэг ид шидтэй мод байна даа. Ах нь энэ модонд чинь уяулаад хэсэг суугаад авах юм сан гэжээ. Нэг можгор:

	— Би уг нь дахиад жаахан байзная гэж бодсон юм сан. Та яараад байгаа бол миний уяаг тайлаад буулга даа. Танд тус болохоос доо гэжээ.

	Өвгөн можгорын уяаг яаран тайлаад модноос нь буулгажээ. Нэг можгор өвгөнийг мод өөд гаргаад бөх гэгч нь баглаад:

	— За улцан өвгөн гуай танай зээ нар чинь намайг хорлох гэж энэ модонд багласан юм шүү дээ. Тэгэхээр тэд ахыгаа ирж авах, эсэхээ өөрсдөө мэдэх юм байгаа биз. Би очоод «Нагац ахыг чинь модонд уячхаад ирлээ» гэдгийг дуулгачихна аа гэж хэлээд хул морийг нь унаад хулсан уургыг нь чирээд яваад өгчээ. Өвгөн:

	— Хүү минь намайг суллаж тавиач! гэж орилсоор хоцорчээ.

	Нэг можгор, долоон хожгорынд очжээ. Долоон хожгор түүнийг хараад их гайхан, айн сандарцгаажээ.

	— Чи яагаад хүрээд ирэв ээ? гэж нэг можгороос асуужээ. Нэг можгор

	— Яах юу байх вэ. Тэр мод чинь ид шид ихтэй ач тус арвинтай мод юм байна шүү дээ! Тэр мод өчүүхэн намайг үзүүрээрээ өргөсөөр байгаад үүлний наана гаргаад, усан тивийн лусын хааныд аваачиж орхилоо. Тэгсэн чинь аз болоход лусын хааных өмчөө хувааж байхад нь таарчихдаг байна шүү. Хүн бүхэнд эмээл хазаартай хул морь хулсан уурга өгч байна.

	— Би хурдан хул морийг, хулсан уургатай нь аваад, эргээд ирж явтал танай нагац ах тааралдаад:

	— Би тэр лусын хааныд очиж өмч авъя гэхээр нь нөгөө ачтай тустай модондоо суулгачхаад ирлээ гэжээ.

	Долоон хожгор энэ үгийг сонсоод

	— Тэр муу улцан өвгөн биднээс түрүүлж лусын хаанаас бэлэг авна гэнэ ий! Түүнийг явчихаас нь өмнө долуулаа очоод тэр ид шидтэй модоор лусын хааныд хүргүүлье гээд гарч гүйцгээжээ.

	Гүйсээр байгаад ой тайга дахь нөгөө модон дээр хүрээд очсон нь нагац ах өвгөн нь өнөө модонд уяатай байж байна гэнэ. Долоон хожгор, өвгөн ахынхаа уяаг өрсөн яаран тайлжээ.

	Нэг можгор долоон хожгорыг бүдүүн модонд бөхөөс бөх уяад:

	— За ингээд лусын хааныд очоод өмчөө аваад хойноос хүрээд ирээрэй! гэж хэлээд буцаж явжээ.

	«Муу санаа биеэ отно» гэдэг цэцэн үг ч энэ үеэс гарчээ. Нэг можгор гэртээ ирж амраад маргааш нь нөгөө модон дээрээ эргэж очсон нь долоон хожгор өлсөж цангаад өрөвдмөөр бээвийж байжээ.

	— За муу санаат долоон хожгор та нар намайг бол энэ модноос хэзээ ч суллахгүй, хатаах байсан шүү дээ. Харин би та нарыг өрөвдөж байна. Одоо суллаж тавья. Үүнээс хойш бусад нөхдөдөө битгий муу юм хийж байгаарай! гээд уяаг нь тайлж суллажээ.

	Ингээд долоон хожгор, нэг можгор эвтэй найрсаг гэр гэртээ буцаж иржээ. Энэ үеэс хойш долоон хожгор хань нөхөд, хавь ойрынхондоо муу юм хийхийг больж аз жаргалтай сайхан амьдрах болж гэнэ.

	
ТУРАНХАЙ ХҮРЭН МОРЬ

	Эртээ урьд цагт нэгэн ойд мэргэн саарал, бөөн саарал, хурдан саарал гэж гурван чоно амьдарч байжээ. Энэ гурван чоно олон хоног уул хад, ус голыг гатлан туулж идэш хоол хайж эрсэн боловч юу ч олж чадалгүй өлсөж цангаж ихэд ядарч гэнэ ээ.

	Тэгээд хурдан саарал, бөөн саарал хоёр нь:

	— Чиний нөгөө нэг их мэргэн зэргэн гэж алдаршсан чинь хаана байгаа юм бэ? Тийм л мэргэн юм бол түүнийхээ ид шидийг хэзээ гаргах гэсэн юм бэ? Хаана хоол байгааг мэдэхгүй хэчнээн хоног явлаа. Одоо өлсөж цангаж үхэх нь! гэж мэргэн саарал чононд уурлахын ихээр уурлаж гэнэ ээ.

	Мэргэн саарал хоёр нөхрөө ингэж уурлахад:

	— Одоо энэ харагдаж байгаа өндөр уулын орой дээр л гарвал идэх юм аяндаа харагдаж хоолтой залгана байх! гэж нөгөө хоёрыгоо тайтгаруулж гэнэ.

	— Тэгээд тэр уулын орой дээр гурвуулаа төдхөн зуур гараад хавь орчныг ажиглаж харвал тэр уулын ар бэлд ай түмэн адуун сүрэг бэлчээрлэж байгаа нь харагдаж гэнэ. Хавь ойрд нь аюул учруулчихмаар амьтан хүн, айл гэр харагдахгүй байна гэнэ ээ. Тиймээс гурвуулаа гуу жалга дамжин далдхан газраар мяраасаар адуун сүрэгт дөхөж. очжээ. Тэгээд хурдан саарал нь тэр адуун дотроос аль тарганыг нь харж шилээд нэг данагар тарган хээр зүсмийн сувай гүүг барьж хүртэхээр ший- дээд хоёр нөхөртөө тэр санаагаа хэлж гэнэ. Тэгтэл мэргэн саарал нь

	— Тарган ч гэсэн тэр гүүг идэхийн хэрэггүй юм байна. Харин хулгар чихтэй өлгөр цээжтэй туранхай хүрэн морийг хамжиж бариад хүнс хийе! Хэрэв үүнийг эхлээд идэхгүй бол бид гурав амьгүй болж мэдэх юм байна. Яагаад гэвэл энэ морь таван жил сувайрсан залуу гүү, хулангийн азарганы дундаас гарсан юм байна. Иймээс энэ сүргийн дотор хамгийн хурдан хүлэг нь юм байна. Үүнийг идэхгүй бол эзэн нь үүгээрээ биднийг хөөгөөд доор нь гүйцэх юм байна. Иймээс гурвуулаа гурван талаас нь хамтарч зэрэг дайраад барьж авахыг бодъё. Ганц ганцаараа хөөх юм бол бид гурвын хэн нь ч үүнийг гүйцэхгүй юм байна. Үүнийг эхлээд хүртчих юм бол дараа нь энэ сүрэг адуунаас алий нь ч хүртье гэсэн бидний дур гэж мэргэн саарал чоно хэлжээ.

	Гэтэл хурдан саарал, бөөн саарал хоёр:

	— Өдий хол газар явж ирээд ийм олон адуун дундаас яс, арьс хоёр болсон муу юмыг идээд яах юм бэ? Ийм туранхай ясан хэдрэг болсон юм бидэнд ямар хор хүргэж чаддаг юм бэ! гээд мэргэн саарлын үгэнд орсонгүй.

	Тэгээд адуу руу дайрч ороод хамгийн тарган сувай гүүт барьж авчээ. Мэргэн саарал нь одоо хэрэг биш боллоо гэж бодоод холоос харж байжээ. Гэтэл адуун сүрэг нь үргэн хуйларч давхиад уулын хөндий рүү буухад эзэн нь ирж адуугаа бүртгэж үзээд нэг гүү дутуу байгааг мэдээд унаж явсан морио юүлж нөгөө туранхай хүрэн морийг барьж авчээ.

	Үүнийг харсан мэргэн саарал нөгөө хоёр дээрээ ирээд:

	— Одоо бушуухан зугтаахгүй бол болохгүй боллоо. Та хоёр минь миний үгэнд орохгүй даан ч яав даа. Адууны эзэн нөгөө туранхай хүрэн морио сая барьж авлаа. Одоо биднийг хөөж ирэх боллоо. Бушуухан зугтаая гэж гэнэ.

	Тэгээд тэр гурван чоно уулын бартаа бараадаж өндөр уул өөд зугтаажээ. Гэтэл тарган гүүний мах идэж гэдсээ дааж ядтал цадсан хурдан саарал, бөөн саарал хоёр амьсгаадаж аахилаад явж чадахгүй болжээ.

	Мэргэн саарал урд нь орж давхисаар байж гэнэ. Туранхай хүрэн морь унасан, адууны эзэн улам, улам ойртсоор байж гэнэ. Уулыг давж цаад хөндий рүү нь орж гэнэ. Бөөн саарал улам ч цуцаж:

	— Хурдан саарал минь чи одоо л хурднаа гаргах цаг боллоо шүү дээ! гэж хэлээд сүүлээс нь зуун чиргүүлдэн давхижээ.

	Туранхай хүрэн морь улам хурд нэмэн гүйцэж ирэхэд урт уурга барьсан адууны эзэн эхлээд бөөн саарлыг урт уургаараа дэлсжээ. Бөөн саарал ганцхан ау! ау! гэж орилоод нүд аньжээ.

	Хурдан саарал байдаг чадлаараа хурдлавч туранхай хүрэн морь улам ойртсоор гэнэ. Удалгүй хурдан саарлыг гүйцэн ирээд мөн л урт уургаа тархин дунд нь буулгажээ. Бас л ау! ау! гэж уртаар улиад амьсгаа хураажээ.

	Хань нөхдийнхөө үгэнд орохгүй бол тусгүй байдалд орж болдгийг бөөн саарал, хурдан саарал хоёрт тохиолдсон явдал ингэж харуулжээ.

	Харин мэргэн саарал цаашаа зугтаж гэнэ. Тэгээд бартаа хадан дундуур давхиж яваад нэг гүн хонгил тааралдахаар нь түүн рүү давхиж оржээ. Гэтэл тэр хонгил дотор хэвтэж байсан нэг чоно цочоод гарч давхижээ. Тэгэхэд адуун сүргийн эзэн түүнийг араас нь хөөж мэргэн саарал хонгилд хоцорчээ.

	Үүнээс хойш «Идсэн чоно хонгилд, идээгүй чоно хоморгод» гэдэг шоо үг гарсан гэнэ ээ.

	Азаар амь гарч ганцаараа үлдсэн мэргэн саарал хавь орчныхоо ой тайга даяар: «Туранхай хүрэн морийг байгаа цагт энэ нутгаас ямар ч зүрхтэй боохой өнчин ишиг ч шоглож болохгүй!» гэдэг зар цуу тараажээ.

	Иймээс энэ нутаг хомхой чонын аюулаас аврагдсан гэнэ ээ. Сайн морь гэдэг хэзээнээс нааш эзэн хүндээ тусалж ирснийг энэ үлгэрт ийнхүү өгүүлжээ.

	
ИЛБЭЧИН ХҮҮ

	Эрт урьдын цагт ядуу нэг хүү амьдарч байжээ.

	Тэр хүү «Эрдэм ном л сурвал аливаа санасан бүхэн бүтэж эгэл олондоо ч тустай үйл бүтээж болдог» гэсэн эцгийнхээ захиасыг санаж ганц үнээгээ нэгэн эрдэмтэн өвгөнд аваачиж өгөөд «Эрдэм сургаж өгнө үү?» гэж гуйжээ.

	Хүү өвгөнөөр «Илбийн ухаан» заалгаж, юу санаснаа бүтээж ойр холын олон нөхдөдөө туслах болжээ. Үүнийг нь хаан сонсоод, хүүг дуудаж ирүүлээд:

	— Чи «Илбэ» гэдэг эрдэм сурсан юм биз дээ! Тэр ид шидэт илбээ над үзүүлээдэх гэжээ. Хүү:

	— Хаан та илбийн ид шидийг үзэхийг хүсэж байгаа бол өчүүхэн би чадах ядахын хэрээр үзүүлэхийг бодолгүй яах вэ.

	Харин та юу үзэх сэн бол? гэжээ. Хаан:

	— Илбэ гэдгээ л үзүүлэх юм бол юу ч яах вэ гэжээ. Хүү:

	Хүү:

	— За тэгвэл та эхлээд энэ аягаа халуун цайгаар дүүргээд тавьчих! Тэгээд гадаа гарч мориныхоо уяан дээр очихгүй юу? гэжээ:

	Хаан, хүүгийн хэлсэн ёсоор гэрээсээ гарч уяан дээрээ очвол толгой хаясан хилэн хар морь дүүхэлзэн тогтож ядан байжээ. Моринд хорхойтой хаан тэсэж чадалгүй хилэн хар моринд мордтол морь хуй салхи мэт хурдлан оджээ.

	Агсам хар морь авч давхисаар байгаад эзгүй хоосон ээрэм цөлд ирээд газрын үндэс тоолон, тэнгэрийн од дараалан булгиж хааныг унагачхаад тоос татуулан алга болжээ.

	Хаан эзгүй талд эр бие ганцаар үлдээд царцаа, дэвхрэгхэнээр хооллож, шалбааг уснаас шимж, өлсөж цангахын зовлонг амсаж гэнэ. Өмссөн хувцас нь үй түмэн цоорхой болж, ядарч туйлдахын эцэст хүрч цаашаа явах тэнхэлгүй болж гэнэ.

	— Гэтэл өөр шиг нь салбайж навсайсан хувцастай авгай, хүүхэд хөтөлчихсөн яваа тааралджээ. Хаан:

	— Над шиг зовж зүдэрсэн амьтан нарт хорвоод бас байдаг юм байх даа! гэж бодоод очсон нь өөрийнх нь эхнэр, өр зүрхний хайртай ганц хүүг нь хөтлөөд мөн л ядарч зүдэрч явна гэнэ ээ.

	Эзгүй хоосон цөлд цор ганцаараа байсныг бодвол эхнэр, хүүхэдтэйгээ энд уулзаж хамаг зовлонгоо хамт хуваалцах боллоо доо гэж бодож байтал нь гэнэт гай таарч эхнэр нь нас барж өнчин хүүхэдтэй үлджээ.

	Хаан бас л үхэл, өнчрөлийн хэцүүг амсаж санаа сэтгэлээр гутарч зовж гэнэ. Уйлж урсгасан нулимс нь нуур цөөрөм болох дөхөж гэнэ.

	Уйлбал уйтгар гуниг хэсэг зуурт боловч арилдаг юм гэнэ билээ гээд ахин дахин асгартал уйлж байлаа гэсэн нь гэнэт өндөр саруул өнгөт ордондоо ирчхээд түшлэгт зөөлөн сандал дээрээ сууж байна гэнэ. Хаан:

	— Ёх, ёх би юу болов оо! Зүүдлэв үү дээ? гэсэн нь илбэчин хүү:

	— Та үзэхийг хүссэн илбээ л үзлээ шүү дээ! гэж гэнэ.

	Хаан аягатай цайгаа аваад уух гэсэн нь хав халуунаараа, хөрж амжаагүй байж гэнэ. Хүү:

	— За хаан гуай, таны үзсэн юм ямар байна? гэвэл:

	— Өлсөж, цангахын гачил, үхэл зовлонгийн гамшиг яасан ч хэцүү юм бэ дээ! гэж залбирч байжээ. Хүү:

	— Хаан гуай та өнчин залуус, зовж зүдэрсэн хүнийг ердөө ч өрөвддөггүй шүү. Үүнээс хойш өрөвч зөөлөн сэтгэлтэй баймаар юм даа! гэжээ.

	Харанхуй мунхаг, харгис хаан энэ үеэс эгэл олноо хүндэтгэж, эрдэм ухааны чадалд бишрэх болжээ. Илбэчин хүү илбэ ухааныхаа эрдмээр идэж,уух, өмсөх зүүх, хүссэн бүхнээ бүтээж, харц олондоо туслан жаргалтай сайхан амьдардаг болжээ.

	
ЦЭЦЭН БАДАРЧИН

	Эртээ урьд цагт их баян нэг айл байж гэнэ. Тэр баяных ядуу хоосон хүнд аяга ч цай амсуулж тавагтай идээ үзүүлдэггүйгээр барахгүй харин заяа муутай гуйлгачин гэж тэдэнд дээрэлхэж, нулимж, зоддог байж гэнэ.

	Гэтэл түүний нь мэддэг нэг бадарчин тэр баяныд очих гэж явтал баяны эхнэр барааг нь хараад гэрийнхээ үүдэнд дээс татаж хөл хорьсны дохио болгож гэнэ. Бадарчин шууд яваад баяны гадаа очиж хавчиг үүргээ хаяанд нь буулгажээ. Тэгтэл түүний чимээгээр баяны эхнэр гарч ирээд:

	— Бадарчин гуай! Манайх хөл хорьсон байна шүү дээ! гэжээ. Бас гэр дотроос баян бүдүүн дуугаар:

	— Манайх хөл хориотой байгаа! Цаашаа бушуу зайл хө! гэж хөөж гэнэ.

	Тэгэхээр нь Бадарчин гэрийн баруун урд хатавчаар гараа шургуулж оруулаад алгаа тосжээ. Гэртээ өнөө харамч баян:

	— Чи муу гуйлгачин яах гэж хатавчаар гараа оруулж байгаа юм бэ хө! гэж уурсан загнажээ. Тэгэхэд цэцэн Бадарчин:

	— Танайх чинь хөл хориотой гэсэн болохоос биш гар хориотой гэж хэлээгүй шүү дээ. Тэгэхээр би хориотой хөлөө гадаа чинь гишгээд, хориогүй гараа хатавчаар чинь оруулсан юм. Бадарчин над идэх уух юм өгөөдөх гээд гэрт оруулсан гараа сарвалзуулан ханыг маажлан шажигнуулж гэнэ. Тэгэхээр өнөө баян гар дээр нь ааруул, өрөм тавьж

	— Наад бузар гараа ав хө! гээд гар руу нь үнсний утгуураар цохиж гэнэ.

	Бадарчин улам дургүй нь хүрч

	— Авах байтлаа би танайд хатавчаар гараа оруулдаг юм уу? Өглөггүй байтлаа танайх миний замд буугаад гар дээр өрөм, ааруул тавьдаг юм уу? Өөр ч бас өглөг авлага байх л ёстой доо! гээд гараа улам сарвалзуулан хаалга ханыг шажигнуулан маажсанд баян айж нэг шар цай өгч гэнэ. Бадарчин:

	— Чамайг шөнө унтаж байхад чинь баруун өмнө зүгийн тамын орноос духан дээрээ долоон улаан нүдтэй эрлэгийн элч-чөтгөр ирж танай гэрийн хатавчаар мөн л ингэж гараа оруулж ядуучуудад дээрэлхдэгийн чинь хариуд баян таныг баалж шийтгээд, авдартай алтыг чинь авна даа! гээд дахин гараа сарвалзуулжээ.

	Баян, эхнэртэйгээ хоёулаа энэ үгнээс ихээхэн сэжиглэн айгаад тэр дороо авдраа уудлаад алтан бөгжөө гаргаж гар дээр нь тавиад

	— Долоон улаан нүдтэй чөтгөрийг нааш нь ирүүлэхгүй арга байна уу? гэж гуйжээ. Тэгэхэд Бадарчин:

	— Долоон улаан нүдтэй чөтгөр чамайг энэ хэвээрээ энгийн ядуучуудад эрэлхэж байвал хэзээ ч ирэх л байх гэчхээд цаашаа алхалж гэнэ.

	Харамч баян энэ үеэс эхлээд энгийн буурай хүмүүст эрэлхэж дээрэлхэхээ байж гэнэ.

	
АРГАТ УЛААН ҮНЭГ

	Эрт урьд цагт нэг хоосон ядуу хүү оготно зурамд урхи тор зүүж, түүгээрээ амьдардаг байжээ. Тэгээд нэг өдөр оготно зурам агнаж яваад түр амран сууж байтал гэнэт нэг улаан үнэг хар гүйхээрээ давхиж ирээд тэр хүүгийн хормой доогуур шурган орж,

	— За намайг хөөж яваа олон морьтой хүн ирээд үнэг хаачив гэж асуувал аль хэдийн тэр хамар дээгүүр даваад явчихсан гэж хэлээрэй гээд хүүгийн хормой доогуур нуугдан оров гэнэ. Гэтэл түүнийг хөөсөн бололтой буу саадаг агссан олон морьтой хүн хойноос нь давхин ирж, нөгөө хүүгээс:

	— Нэг том улаан үнэг хаачив. Түүнийг харав уу? гэж асуухад нь хүү үнэгний хэлсэн ёсоор:

	— Нэг үнэг аль хэдийн тэр хамар дээгүүр даваад явчихсан. Одоохон явбал гүйцнэ гэхэд тэр улсууд мориныхоо амыг ч татаж завдалгүй тэр чигээрээ давхин явцгаав гэнэ. Нөгөө хүүг босоод явахад үнэг ийн хэлж гэнэ.

	— За та миний амийг аргагүй аварлаа. Харин ачийг тань заавал хариулах болно. Тэгэхдээ таны аж амьдрал хэр зэрэг билээ? гэж асуухад нь өнөөх хүү,

	— Би оготно зурам урхи тороор барьж амь зуудаг хүн гэж үнэн байдлаа хэлж гэнэ.

	— Оготно зурмын үнэ ч юу базаах вэ дээ! Харин чонын арьс л их үнэтэй шүү дээ. Иймд чоно авлаж арьсыг нь цай тамхи янз бүрийн юмнаас худалдана уу гэхэд хүү:

	— Тэр ямар зүг байх вэ. Харин миний муу урхинд орж, надад агнагдах тийм чоно хаанаас байх вэ дээ гэж хэлэхэд нь:

	— Та наад бүсэндээ байгаа хонхыг миний хүзүүнд зүүж өгнө үү? гэж гуйхад нь хүү бүсэндээ байсан хонхыг тэр үнэгний хүзүүнд зүүж өгчээ. Үнэг тэр өдрөө цаашаа давхиад янз бүрийн араатан амьтдын дэргэдүүр явж байтал чоно дайралдаад:

	— Үнэг хүү чи энэ хөөрхөн юм хаанаас олоод зүүчих ээ вэ? Наадах чинь яадаг юм бэ? гэж асуухад нь

	— Аа үүнийг зүүгээд явж байхад хоол унд элбэг их олддог юм гэжээ.

	— Тэгвэл үүнийг хаанаас олж болох вэ? гэж асуухад нь үнэг

	— Энэ юмыг олоход тийм төвөгтэй биш. Энэ булгийн мөсөн дээр өдөр шөнө хоёр оцойгоод суучихлаар нэг өвгөн хүрч ирээд хүзүүнд зүүж өгдөг юм гэжээ.

	— Намайг оцойгоод суувал зүүж өгөх бол уу? гэж асуухад нь

	— Надад өгсөн юм танд өгөлгүй яах вэ гэж үнэг хэлжээ. Чоно хүзүүндээ хонх олж зүүхээр шийдэж:

	— Тэр булаг чинь чухам хаана байдаг юм бэ? гэж лавлан асууж аваад үлджээ. Үнэг ийнхүү чононд хэлснийхээ дараа хүүд хүрч ирээд:

	— За хө маргааш өглөө энэ булгийн мөсөн дээр нэг чоно бөгсөөрөө наалдчихсан байх вий. Түүнийг очиж цохиод арьсыг нь авч цай тамхи идэж уух юмнаас өгөөрэй! гэж хэлээд явжээ.

	Хүү маргааш өглөө нь юу магад гэж бодоод булгийн наахна мод бариад явж байтал нээрэн булгийн мөсөн дээр нэг чоно оцойгоод сууж байхыг хараад түргэн түргэн алхсаар очиход нь тэр чоно миний хүзүүнд хонх зүүж өгөх хүн ирж яваа юм бол уу гэж хүлээж байтал өнөө хүн гэнэт модоо далайж цохих гэхлээр нь цааш зугтаах гээд ухасхийх гэтэл бөгс нь мөсөнд наалдчихсан байжээ. Тэгэхийн хооронд хүү түүнийг цохиж алаад чононыхоо арьсыг худалдаж цай тамхи зэрэг юмнаас өгч гэнэ.

	Гэтэл хүүгийн оршин суудаг тэр нутагт арслан барснаас эхлээд янз бүрийн араатан амьтан их байдаг тул бартай ууланд гарч ан хийхээр явсан боловч бард идүүлчихсэнгүй арай чамай гэж гэртээ иржээ. Тэгээд нэг өдөр оготно зурам агнаж явтал арслан дайралдаад

	— Чамайг иднэ! гэхлээр нь гайхахдаа:

	— За хоёулаа эрийн гурван наадмаар наадаад, хэн дийлсэн маань нөгөөгөө идье гэж тохиролцоод наашаа явж байтал аргат улаан үнэгтэй дайралджээ. Тэгээд түүнд:

	— За би арслан бард идүүлчих гээд болохоо байлаа. Одоо хаачдаг билээ гээд арслантай дайралдаж энэ удаа ингэж хэлээд арай гэж амь гарлаа гэхэд

	— Тэр чинь зөв. Харин маргааш очоод түүнтэй ямар ямар юмаар хэрхэн наадах вэ гэж ярилц. Хэрэв тэгээд зөвшөөрөх юм бол хоёулаа цагаан чулуунаас шүүс гартал базъя. Усгүй газраас ус гартал дэвсье. Ургаа модыг уг үндсээр нь булга татаж унагая гэж хэлээд ир. Хэрэв үүнийг зөвшөөрвөл би аргыг нь зааж өгье гэж үнэг хэлжээ.

	Тэгээд маргааш нь үнэгний хэлсэн ёсоор арслантай очиж уулзаад хоёулаа ийм гурван зүйлээр ингэж ингэж эр бяраа үзье гэхэд арслан тэгье гэж зөвшөөрөөд үлдэж, хүү аргат улаан үнэгэндээ ирж

	— Бид хоёр яг хэлсэн ёсоор чинь ярилцан тохиров. Одоо яах вэ? гэж хүү асуужээ. Тэгэхэд нь аргат улаан үнэг:

	— За одоо нэг довыг аятайхан хонхойлж ухаад дор нь гүзээнд ус хийж тавиад буцаагаад шороогоор нь булчих. Бас нэг модыг үндсийг нь гартал ухаж булга татаж аваад дор нь эргүүлээд хуучин янзаар нь аятайхан суулгачих. Мөн нэг шувууны өндөг олж тэр довынхоо ойролцоо тавьчих гэжээ.

	Хүү тэр ёсоор нэг дов аятайхан авч доод газрын нь ухаж гүзээтэй ус хийж тавиад, нэг модыг үндсээр нь ухаж булга аваад буцааж хуучин байдлаар нь суулгаад нэг шувууны өндөг олж довынхоо дэргэд тавьжээ.

	Тэгээд болзоотой өдрөө арслан, хүү хоёр уулзаж гэнэ. Тэгээд хэн нь урдаар бяраа үзүүлэх вэ? гэхэд нь чи үзүүл гэж арслан хэлжээ.

	Өнөө хүү гүзээтэй ус хийсэн довон дээр ирээд дэвстэл дов цөмөрч дороос нь ус дээшээ оргижээ. Шувууныхаа өндгийг базтал бас түүнээс шүүс гарч гэнэ. Модыг хэвгий тал руу алгадтал үндсээрээ булга үсэрчээ.

	Гэтэл арслан өдөржингөө газар дэвссэн боловч ус ер гаргасангүй гэнэ. Бас цагаан чулуу бүгдийг барьж хагартал хагартал базсан боловч шүүс гаргасангүй. Дараа нь модноос барьж татахад дундуураа хугарахаас биш үндсээрээ булгарсангүй гэнэ.

	Тэгэхлээр нь «Аа энэ чинь үнэхээр хүчтэй амьтан юм байна. Би энэ хүнээс хүч дутуу болох нь мэдээжийн хэрэг болов» гэж бодоод арслан шантарч нутагтаа буцаж очоод бард:

	— Энд нэг сүрхий бяртай хүн байна. Түүнийг би ч лав хүч хүрэхгүй юм байна. Чи яадаг бол, нэг оролдохгүй юу? гэж хэлэхэд: Бар

	— За тэгье гэж хэлжээ.

	Тэгээд байж байтал чоно бас бартай уулзаж тэр хүн миний анд найзыг мөсөн дээр сууж байхад нь бас модоор цохиж алсан юм. Тэр муу хүүд тийм их бяр чадал байхгүй. Хоёулаа очъё гэхэд нь бар

	— Ээ мэдэхгүй хө, тэр чинь арслантай эрийн гурван наадам хийгээд, түүнийг дийлсэн гэсэн юм шүү. Би ч хувьдаа итгэхгүй байна гэж хэлжээ.

	— Хэрэв та намайг итгэхгүй байгаа бол хоёулаа хүзүүгээрээ холбоод очъё гэж чоно хэлж гэнэ. Тэгээд барыг дагуулж хүүгийнд очихоор шийджээ. Гэтэл аргат улаан үнэг үүнийг мэдээд:

	— За хө эндээс чоно, бар хоёр холбоотой ирэх нь байна шүү. Чи хойд хамар дээрээ нуруугаа үүрээд огт хэнэггүй янзтай,

	— Аль хө! Өнөө өрт чоно ганц муу бар хөтлөөд ирж явах шиг байна. Урд уулнаас алсан барын гуя, хойд уулнаас алсан арслангийн өвчүү хоёрыг чононд чанаж өг. Энэ хөтөлж яваа барыг хөлд нь чөдөр хийгээд уя! гэж хүнтэй ярьж байгаа юм шиг хашхирч байгаарай! гэж хэлжээ

	Тэгээд өнөө чоно бар хоёрыг холбоотой ирж явахыг нь бараанаар хүү гэр рүүгээ өөр нэг хүнтэй ярьж байгаа маяг үзүүлэн

	— Өнөө муу өрт чоно чинь нэг муу бар хөтлөөд ирж явах шиг байна. Түүнд урд уулнаас алсан барын гуя, хойд уулнаас алсан арслангийн өвчүү хоёрыг чанаж өгөөрэй. Харин хөтөлж ирсэн тэр бард чөдөр хийгээд хурдхан шиг уяарай! гэж хэлэхийг бар сонсонгуутаа,

	— За тэгнэ ээ тэр! гэж хэлээд бар байдаг хурдаараа буцаад давхихад нь түүний харайлтыг чоно гүйцэхгүй боогдохдоо шүд ам нь ярзайж арай хийж явахыг нь бар эргэж хараад, миний айж сандарч явахад чи бас надаар доог тохуу хийж инээнэ гэнээ! гэж уурлан том том харайгаад явтал чоно боож үхжээ.

	— Арслан, бар хоёрыг айлгаж явуулснаас хойш айх юм одоо байхгүй. Харин танд авгай авч өгнө гэж аргат улаан үнэг хэлжээ. Тэгээд хан хурмастынд очиж:

	— Манай доод тивд ганц баян, сайхан хүү байдаг боловч манай тивд түүнд тохирч тэнцэх тийм гоё сайхан хүүхэн үнэхээр олдохгүй тул танай охиныг авч өгөхөөр би явж байна гэж аргат улаан үнэгийг хэлэхэд хан хурмастын хаан:

	— Чиний хэлдгээр үнэхээр тийм баян хөрөнгөтэй, гоё сайхан хүү юм бол дэлхийн дөрвөн хүчтэнээр сүй бэлэг тавиад ав! гэжээ.

	— Тэгвэл дэлхийн дөрвөн хүчтэн гэж танай энд ямар амьтныг хэлдэг юм бэ? гэвэл: Бар, арслан, ирвэс, чоно энэ дөрөв байгаа юм. Үүнийг авчирч өгвөл охиноо тэр хүүд ямар ч саадгүй өгнө гэжээ.

	— Аа, тэгвэл тэр дөрвөн хүчтэнийг авчирч өгөөд танай охиныг авна! гэж хэлээд аргат улаан үнэг буцаад явж гэнэ.

	Эргэж ирээд өнөө хүүдээ,

	— Би танд хан хурмастын охиныг авч өгөх боллоо. Харин дэлхийн дөрвөн хүчтэнээр сүй хүргэх ёстой юм. Тэр бид хоёрт нэлээд бэрх боловч аргыг нь олж болно биз дээ! гэж хэлээд маргааш өглөө нь аргат улаан үнэг босоод барт уулан дундуур учир зүггүй давхиж явтал бар дайралдаад:

	— Үнэг чи юунд ингэж их яараа вэ? гэж асуухад нь:

	— Аа би хан хурмастынд очиж өмч авахаар яарч явна. Тэднийх өнөөдөр өмч хөрөнгө хувааж, очсон бүхэнд өгнө гэж зар тунхаг гарсан гэнэ гэхэд нь бар давхиж ирээд:

	— Хан хурмастынд очвол тэр өмчөөсөө надад өгөх бол уу? гэж асуухад нь

	— Надад өгөх гэсэн юм. Танд өгөлгүй яах вэ гэж хэлэхэд нь бар үнэгний хойноос дагаад явжээ.

	Барыг дагуулаад цаашаа ирвэст уулын дэргэдүүр давхиж явтал ирвэс дайралдаад

	— Бар та хоёр хаачих нь вэ? гэж бас хойноос нь давхин ирээд асуухад нь аргат улаан үнэг

	— Хан хурмастынх өнөөдөр өмч хөрөнгөө хуваах гэж байгаа тул тэнд эртхэн очих гэж бид яарч явна. Иймд тантай удаан ярилцах завгүй гэж хэлэхэд ирвэс

	— Намайг очвол яах бол гэж асуухад нь

	— Бидэнд өгөх гэсэн юм чинь танд өгөлгүй яах вэ гэж хэлээд ирвэс шиг дагуулжээ.

	Ингээд бар, ирвэс хоёрыг хуурсан аргаараа бас арслан чоно хоёрыг хуурч дагуулаад өнөө хүүгийнд иржээ.

	Тэндээсээ бар, ирвэс, арслан, чоно дөрвийг хүүгийн хамт дагуулаад явж гэнэ. Гэтэл аргат улаан үнэг хан хурмастынд ойртож очоод:

	— Та нар эндээ түр хүлээж бай! Би хан хурмастынд очиж мэдээд ирье. Хэрэв өмчөө хувааж дуусаагүй байгаа бол заавал бидэнд өгөх ёстой! гэж хэлээд явжээ.

	Аргат улаан үнэг хан хурмастынд ирээд:

	— Сүй бэлэгт өгөх дэлхийн дөрвөн хүчтэнийг аваад ирлээ. Одоо яах вэ гэвэл

	— Үүнд хийгээд цоожил! гэж нэг төмөр байшин зааж өгчээ. Тэгэхээр нь буцаж очоод

	— Хан хурмастынх бидэнд өмч хөрөнгө өгөх гэнэ. Тэгэхдээ төмөр байшинд байгаа алт мөнгө зэрэг эрдэнийнхээ сангаас үзэж байгаад аль дуртай юмаа сонгож ав! гэж хэлэв. Иймд та нар түүний нь үзэж аль сайныг ялгаж бай! гэж дагуулж ирээд бар, арслан, ирвэс, чоно дөрвийг нөгөө төмөр байшинд хийгээд гаднаас нь цоожилжээ.

	Тэгээд аргат улаан үнэг хан хурмастын хаанд бараалхаж, охиныг нь аваад буцах болжээ. Гэтэл жаахан явж байгаад аргат улаан үнэг:

	— За би түрүүлж очоод найр хуримынхаа юмыг бэлтгэж байя! Та нар миний хойноос түргэн яваад очоорой! гэж хэлээд өөрөө түрүүлж арван хоёр толгойтой атигар хар мангасынд яаран давхиж иртэл?

	“Аа муу аргат улаан үнэг чи намайг яаж хуурах санаатай явна! гэж арван хоёр толгойтой хар мангасыг хэлэхэд

	— Таныг хуурах нь байтугай, харин танд хан хурмастын дагиныг авчирч өгөх гэж ядарч зүдэрч явахад минь намайг тэгж хэлэх нь мөн ч таарч дээ гэж гомдох янзтай хэлж гэнэ.

	— Тэр чинь хаана байгаа юм бэ? гэж мангасын асуухад аргат улаан үнэг хэлэв.

	— Намайг итгэхгүй байгаа бол алсын юм хардаг дурангаараа хар л даа гэжээ.

	Арван хоёр толгойтой атигар хар мангас дурангаа аваад хартал өнөө хан хурмастын дагина үнэхээр олон дагуул хүргүүлтэй ирж явна гэнэ. Түүнийг хараад бүрэн итгэж

	— Одоо яах билээ. Би юу хийх вэ? гэж мангасын асуухад нь:

	— Би тэр хан хурмастын дагиныг хүргэж ирж яваа хүмүүст таныг ийм олон толгойтой, ийм янзын гэж хэлээгүй. Харин ганцхан толгойтой гоё сайхан хүн бий гэж дагуулж яваа болохоор таны толгойноос айвал тэр улс буцаад явчхаж магадгүй. Иймд та тэргүүнээ нууж байхын тулд гүүн зэлнийхээ гадасны дэргэд гүн нүх ухаад түүндээ энэ улсыг буцтал гурав хоног түр хүлээж байя. Тэднийг явснаас хойш энэ хүүхэн буцаж чадахгүй нь мэдээжийн хэрэг! гэхэд мангас аргагүй үнэн үг хэлэв гэж, түүнд хууртаад хэдэн хүн дуудаж, гүүн зэлнийхээ хажуу талд гурван алд нүх ухуулаад дотор нь ороод суужээ. Тэгэхээр нь шороогоор булж том бул хар чулуугаар таглаад, орон гэрийг нь цэвэрлэж бэлтгээд байж байтал өнөө улсууд иржээ. Аргат улаан үнэг:

	— За манай хүүгийн гэр өргөө энэ гэж өнөө хан хурмастын дагиныг мангасын гэрийг цэвэрлэн оруулж их найр хурим хийжээ.

	Тэгтэл энэ завсар аргат улаан үнэг: — Би нэг юм мартчихсан байна. Одоохон хан хурмастынд бараалхаад ирье! гэж хэлээд гараад явжээ.

	Тэгээд хан хурмастынд очоод:

	— Танай хүргэний гүүн зэлний дэргэдэх том бул хар чулуун дороос арван хоёр толгойтой атигар хар мангас гурав хоногийн дараа гарч ирэх гэж байна. Түүнийг даруй устгахын тулд та аянга буулгаж өгнө үү. Би тэр аянгаас одоохон зайлж нүүгээд байя гэж хан хурмастын хаанд хэлээд, аргат улаан үнэг нөгөө хүмүүс дээрээ эргэж ирээд:

	— Хан хурмаст биднийг өнөө шөнийн дотор энэ байгаа газраасаа түргэн нүүж холд гэж байна гээд тэр, мангасын гэр орныг дор нь нүүлгээд алс хол буулгажээ.

	Гэтэл маргааш өглөө нь бөөн хар үүл гарч бороо ормоор болсноо гэнэтхэн аянга цахилгаан буулгаж, бул хар чулууг будаа болтол бут ниргэжээ. Мангасыг ингэж хан хурмастаар устгуулаад өнөө аргат улаан үнэг:

	— За би таны ачийг ч хариулж дуусах шиг байна. Иймд та энэ мангасын гүрний ард иргэдийг захиран, түүний оронд хаан сууж хан хурмастын дагинатайгаа үүрд сайхан жаргаарай гэж хэлээд өөрийн оршин суудаг уул руугаа явж гэнэ.

	
ЦЭЦЭН БЭР

	Урьд тэнэг хүүтэй нэг хаан байжээ. Тэнд бас цэцэн охинтой нэг хөгшин байжээ. Тэр хүүхнийг мунхаг хүүдээ авч өгье гэж хаан бодоод өвгөнийг дуудаж ирүүлээд:

	— Өвгөн чи маргааш үнсэн чөдөр зангидаад замтай ч биш, замгүй ч биш газар, өдөр ч биш, шөнө ч биш цагаар, гэрт ч биш гадаа ч биш газраас өгөөрэй! Осолдвол толгойг чинь авна шүү! гэж зарлиг буулгажээ.

	Өвгөн их л айж, «Яана ийнэ» гэж гайхаш тасран харьсанд охин нь:

	— Тэр юухан байх вэ? Аав та зоволтгүй! гээд арга зааж өгчээ. Маргааш өглөө нь өвгөн охины заасан ёсоор хааныд очоод:

	— Хаантан минь ээ, зарлиг ёсоор үнсэн чөдөр зангидаж авчрав. Авч соёрхоно уу гэж хашхирсанд хаан:

	— Чи хаана байна? гэж асуухад, өвгөн

	— Би гэрт ч биш, гадаа ч биш хана, туурга хоёрын тань завсар байна гэв.

	— Чи хэзээ ирэв? гэсэнд өвгөн:

	— Өдөр ч биш, шөнө ч биш үүрээр ирлээ гэжээ.

	— Хаагуур явж ирээв гэсэнд

	— Би замтай газраар ч биш, замгүй газраар ч биш, замын далангаар явж ирэв гэжээ.

	— Үнсэн чөдөр яаж зангидав гэсэнд! өвгөн:

	— Өлөн өвсөөр чөдөр зангидаад хавтгай чулуун дээр тавьж гал оруулж шатаан үнсэн чөдөр зангидахыг ч зангидлаа. Хаан гуай соёрхвол авч морио чөдөрлө л дөө гэсэнд хаан:

	— За хөгшин! Маргааш танайд очно. Чи надад эр үхрийн сүүгээр элгэн тараг бүрээд тавь. Осолдвол толгойгүй гэж мэд! гэжээ. Өвгөн «Одоо яана ийнэ билээ»? гэж цөхрөн охиндоо очиж хааны зарлигийг хэлбэл охин нь:

	— Тэр гайгүй. Аав та санаа бүү зов. Би аргалъя гэж гэнэ. Маргааш охин аавыгаа араг түшүүлэн нөмгөн суулгаж, хана хатавчаа манаж бөглөөд байж байтал хаан ирж «Нохой хорь!» гэсэнд хүүхэн гарч ирэн:

	— Манайд морилж болдоггүй! гэв.

	— Танайх хүн орж болдоггүй яасан юм бэ? гэж хааныг асуухад

	— Манай аав нярайлсан гэжээ.

	— Эр хүн нярайлж, хүүхэд гаргадаг юм уу? гэсэнд

	— Эр үхрээс сүү гардаг юм уу гэж хүүхэн асуув.

	Хаан үг дуугүй эргээд явжээ. Хаан «Яасан цэцэн хүүхэн бэ» гэж бодож мунхаг хүүдээ эхнэр болгож авч өгөв. Хаан хэд хоногийн дараа хүүгээ цэцэн хүүхэн аваад ухаан орж байгаа болов уу гэж бодоод:

	— За хүү минь чи хаан аавдаа хойно урд хоёроо толгойтой морь эмээллэж өг гэжээ.

	— За гэж гараад хойно урдаас нь хоёр морийг зөрүүлж баглаад олом жирмээ тасчиж бүр ядав. Манай аав намайг хойно, урд хоёроо толгойтой морь эмээллэж өг гэв. Би эмээллэх гээд чадсангүй ядчихав гэж авгайдаа хэлжээ.

	— Чи хээлтэй гүү эмээллээд уячих гэж хэлэв. Хэлсэн ёсоор нь унагалах дөхсөн гүү эмээллэж уяжээ. Хаан, мунхаг хүүдээ «Аавдаа модон хайсанд (тогоо) мах чанаж өг» гэжээ. Хүү нь За! гэж гараад хамаг модон сав бүгддээ мах чанах гээд шатааж тун ядав. Тэгээд эхнэртээ очиж:

	— Хаан аав намайг модон хайсанд мах чанаж өгөөч гэхэд нь чанах гээд бүүр ядчихав гэв.

	Тэгэхлээр авгай нь:

	— Модон шоронд мах шарж болгоод орогтун гэжээ. Тэр ёсоор үйлджээ. Хаан, нэг мөсөн хүн хийлгэж тавьчхаад, — За хүү минь! тэр мөсөн хүнээс үг сураад ир гэжээ. Мунхаг хүү нь үг сурах байтугай дуу ч гаргасангүй. Хамх цохиж балбачхаад:

	Эхнэртээ очиж:

	— Хаан аав намайг мөсөн хүнээс үг сурч ир гэлээ. Сурах гэж ядчихаад дуугарахгүй болохоор нь хага цохичхоод ирлээ гэж хэлэв. Эхнэр нь «Уул миний бие усан билээ. Мөн бие мөсөн билээ. Зуны зургаан сард харьдаг билээ» гэж хэлээд яваад өглөө гэж хаан аавдаа мэдүүл! гэжээ.

	Тэнэг хүү нь тэр ёсоор нь аавдаа хэлжээ. Хаан:

	— Аа, миний хүү цэцэн авгай аваад ухаан орж, хаан ширээнд сууж, хамаг түмнийг захирч чадах болжээ! гээд хаан ширээгээ хүүдээ өгчээ.

	 

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

